
Modeschaue sinn wider Trumpf.
Mänggmool han au ych dMeeg-
ligkait, an e international Mode-
defylee z goh. Grad geschtert
Zoobe bin y wider emool aneren
esoone Textylschau gsi. Dytschi
Mäitli hänn änglischi und ita-
liänischi Modali zaigt, und als

Presentator het e rasseraine
Rapperswyler d Qualideete ins
Miggrophon ghuucht.

Zue der Modeschau sälber het
der Chef vom groosse Huus e

Tessiner Daller serviere loh mit
Bindeflaisch, Parmaschungge und
Salami mit eme Brotweggli vom
e Basler Begg. Derzue hets Rot-
wy uus em Tyrol gäh und Syga-
rette-Mischterli uus Amerika.
D Muusig isch eebefalls
international gsi. Moulin Rouge und
Silberfäde hänn die erschte
Modetrend yglaite, dernoh isch
s Petite Fleure iber die japanischi
Stereo-Aalag.

Was nit klappt het: Mir isch
Schunggefätt in ere in der
Schwyz reparierte Zahnlugge
hänggeblibe. Mit em Zaigfinger
bin y dysgreet in der Zahnlugge
ummegfahre. Aber erseht mit em
Duumenagel han y dä Flaisch-
räscht kenne leese.

My Blatz isch zvorderscht vor-
nen am hooche Laufstääg gsi,

und dMaitli sinn - bsunders by
der junge Mode barfuess ko
z laufe. Will y ohni Gniggbruch
nyt anders gseh ha wie d Fiess,
waiss y jetz ämmel, wien e

modisch ywandfreye Spraizfuess
uusgseht.

5 git Lyt, wo maine, nummen
im Summer syge Ferie gsund. Y
bi nit glycher Mainig und ha
dorum beschlösse, au emool im
Spootherbscht Ferie z mache.
Alles isch ypaggt worde: Wintermäntel

fir alli Fäll und hoochi
Schueh fir d Schneefäll. Feriezyl:
Unser wunderscheen, raizvoll
Wallis.

Scho im neye Kanton Jura isch
der Himmel grau worde und in
Neyeburg hets s erseht Mool
grägnet, z Basel dät me dämm
zwor ehnter schiffe sage. Au am
Gänfersee hänn d Schybewischer
alli Mieli gha, d Rägebäch uff
dSytte z bugsiere.

Derfir isch dernoh d Ferie-
wohnig ganz und gar in unserem
Sinn gsi, scheen und gmietlig.
Hindenusse isch zwor der Lärm
vo der Hauptstrooss dur s
Fänschter koh, aber dasch jo nit esoo
schlimm, wemme sich emool dra
gwehnt het. Derfir isch vornen-
uuse nummen eppe fuffzig Meter
vom Huus ewägg mindeschtens
pro Stund ai Schnällzug dure-
pfiffe, ass es s ganz Huus gschitt-
let het. Am Morge, won y
schnällzugsadätscht durs Loschy
gschlurpt bi, bin y in e Räge-
lache gstande. Also das au noh,
e Dach, wo nit emool Rägewasser
ka aaheebe!

Sidder geschtert Znacht simmer

wider dehai. Die Nacht het
mi uff aimool die lieb Frindin
verschräggt uus em Schloof
gschittlet. «Was isch los?» han y
verdalteret gfroggt. «Du, um die
Zyt isch doch sunscht als der
Schnällzug dure!» Armin Faes

